
Denominacións Torres do Allo

Coordenadas UTM: 504.966,85 - 4.778.576,58

Xeográficas: 43º 09’ 35’’ - 8º 56’ 20’’

Lugar Allo

Parroquia San Pedro do Allo 

Concello Zas

Bisbarra Terra de Soneira

Visitas

Trátase dun edificio público 
(Deputación da Coruña),  
xestionado polo concello de Zas,  
polo que é visitable

LOCALIZACIÓN XEOGRÁFICA

ALLOALLO

AS TORRES DO

A parroquia do Allo é, xunto coa de Baio, 
a máis setentrional do concello de Zas. 
Compóñena os lugares do Allo, Casas 
Novas, A Cebola de Abaixo, A Cebola de 
Arriba, Muriño, O Pombal, O Regueiro 
do Allo, Os Muíños do Allo, Regalados e 
Xerne; O Curro está hoxe deshabitado. 
Conta na actualidade con 152 habitantes; 
en 1607 só tiña tres veciños.

O Allo ten a maior parte do seu territorio con 
desniveis de importancia, pois case todo está 
ocupado por unha elevación montañosa que 
leva a orientación N-S ata preto da ría de 
Canduas. Lindando coa parroquia de Baio 
(NO) ten os montes da Corte das Cabras 
(338 m) e o Castelo Pequeno (335 m), e, 
xa no interior da parroquia, o Castelo do 
Allo (309 m), o Cotón de Regalados (345 
m, a cota máis alta)  e o Castelo de Muriño 
(319 m). Non obstante, a zona meridional é 
eminentemente chá, por debaixo dos 200 m.

O curso de auga máis importante é o do 
Porto –o río grande da Terra de Soneira–, 
que entra na parroquia polo leste e 
establece os lindes polo sur coa parroquia 
de Lamas. Porén, no souto do Allo, preto 
das Torres, nace o rego de Esmorís, que se 
dirixe polo norte cara á cunca do Anllóns.

t  A torre nova (sur) do Allo [Roberto Mouzo Lavandeira]

A mansión señorial denominada as Torres do Allo 
está considerada o primeiro pazo galego, pois na súa 
primeira etapa foi construída na última década do S. XV 
e na primeira do XVI, unha vez que os Reis Católicos lles 
prohibisen aos noutrora belicosos e rebeldes nobres galegos 
a construción de castelos ou fortalezas de tipo defensivo; 
a última deste tipo na Terra de Soneira debeu ser a 
reconstrución en 1472 do castelo de Vimianzo por Alonso de 
Fonseca II, arcebispo de Santiago, que non tardou en pasar 
a Lopo Sánchez de Moscoso, primeiro conde de Altamira.

Contexto 

xeográfico

p  As Torres do Allo  [1948 - Museo de Pontevedra, fondo Durán-Loriga]

O edificio das Torres do Allo consta de tres 
partes: un corpo central rectangular (19 m x 
6 m) cuberto cun tellado a dúas augas entre 
dúas torres cúbicas (duns 8 m de lado) cun 
tellado a catro vertentes. A lonxitude total 
da fachada, construída con pezas de cantería 
de bo corte, é duns 35,5 m. 

As torres laterais presentan na fachada 
practicamente a mesma disposición: na 
parte inferior unha porta rematada en 
arco de medio punto de grandes doelas; 
no alto, unha ventá aximezada, de 
arquiños apuntados, cuberta cunha tira 
pétrea a xeito de alfiz de inspiración árabe 
(almohade) ou mudéxar; ao seu lado, 
outra ventá rectangular máis ampla cun 
balconciño calado de formas rómbicas e 
encima un escudo; todo –balcón, ventá 
e escudo– encadrado dentro dun grande 
arco mixtilíneo, resultado da combinación 

Sempre se pensou que a totalidade deste 
edificio –polo menos os seus dous torreóns 
laterais, case idénticos– fora ergueito nunha 
única etapa construtiva: no primeiro terzo 
do S. XVI, pois os motivos decorativos do 
gótico final con algunhas cousas que mesmo 
se sospeitaban do primeiro renacemento 
parecían claras. No corpo central xa se 
advertían formas máis serodias. 

Mais todo muda cando o profesor Jesús 
Ángel Sánchez García publica en 2001, a 
monumental monografía Torres do Allo, na 
que, ademais de estudar polo miúdo a orixe 
da familia fidalga dos Rioboo e a posesión 
do Allo, descobre que unicamente a torre 
norte do edificio fora a obra orixinal de 
finais do S. XV-principios do XVI, nunha 
época na que aínda subsisten formas 
tardogóticas mesturadas con elementos de 
tradición árabe ou mudéxar. 

Arquitectura 

do edificio

Datacións posibles

dun arco escarzano con outro conopial.  A 
diferenza entre as dúas estaba a primeira 
vista no balcón sobresaliente en planta 
da torre sur, sostido por canzorros; ata o 
detalle da singular clave invertida do arco 
da portada da torre norte se repite na sur. 

No tramo central da fachada hai tres 
portas. A da dereita está tapiada; a 
central, alintelada, é a máis grande; a da 
esquerda remata nun arco escarzano, cun 
brasón ovado na clave. No beirado do 
tellado deste corpo e nos esquinais das 
dúas torres sobresaen varias gárgolas con 
figuras de animais fantásticos.

A outra torre, a do sur, e o corpo central, 
aínda se construirían uns 175 anos despois, 
xa nunha época en que empezaban a 
impoñerse as formas barrocas, o que non 
foi impedimento para que a torre nova 
reproducise con gran fidelidade as formas 
decorativas da vella, xa ben pasadas de 
moda. Este descubrimento foi posible en 
boa parte grazas a que o profesor Sánchez 
tivo acceso ós datos dos documentos do 
Arquivo Familiar dos Rioboo (AFR), nos que 
se detallan estas obras. Loxicamente, isto 
non quita mérito ao investigador, pois poñer 
en orde e relatar toda a historia construtiva 
das Torres e da familia posuidora desde 
finais do S. XV a 1998 foi un traballo 
complicado e admirable. 

A lonxitude total da fachada, 
construída con pezas de cantería 
de bo corte, é duns 35,5 m

A torre norte é  gótico-renacentista. 
A outra, a sur, elabórase de xeito 
semellante 175 anos despois

q  O torreón sur sen o balcón  [c. 1994 - foto X.Mª Lema]

p Unha das gárgolas do corpo central  [foto X.Mª Lema]

p Ventá aximezada da torre vella (norte)  [foto X. Mª Lema]

A propiedade das Torres e dos edificios 
que as antecederon na parroquia do Allo 
estivo sempre, desde mediados do S. 
XV a finais do XX, en mans da mesma 
familia: os Rioboo, de orixes moi escuras 
e incertas, pois o documento básico para 
a reconstrución da árbore xenealóxica 
familiar –a Relación Genealógica de los 
apellidos de Rioboo, Villardefrancos, 
Seixas, Lossada, escrita polo historiador 
Antonio de Rioboo y Seixas en 1739– é, 
segundo o investigador Sánchez García, 
moi confusa e contraditoria. 

Contra 1430 naceu o devanceiro máis 
antigo do que se ten noticia: Gómez de 
Rioboo Vilardefrancos, fillo de García 
de Pardiñas Vilardefrancos (da casa 
bergantiñá de Vilardefrancos – San 
Xurxo de Artes) e de Maior Fernández 
de Calo. Este primeiro Gómez de Rioboo 
Vilardefrancos era vasalo dos Moscoso, 

Os primeiros 

Rioboo: as 

súas incertas 

orixes

señores de Altamira, e mesmo chegaría 
a ser aio do membro principal desta casa 
señorial, talvez Rodrigo de Moscoso. 

Como proba das estreitas relacións 
co seu señor, Gómez casa en 1456 con 
Berenguela Sánchez de Moscoso, da que 
consta que é “señora do Allo” por unha 
herdanza recibida da súa familia; polo 
tanto, a propiedade veu por vía feminina e 
por unha concesión dos Moscoso.

É posible que esa herdanza de Berenguela 
fose o Castelo do Allo, que, segundo unha 
tradición oral xa recollida por Rioboo y 
Seixas en 1739 e que aínda se mantivo ata 
os nosos días, foi unha fortaleza ou torre 
medieval que houbo no alto do monte Castelo 
do Allo, situado na parte oeste da parroquia 
a unha altitude de 344 m. Hoxe non queda 
resto ningún dese castelo ou fortaleza, e 
mesmo se dubida da súa existencia.

p  Vista Aerea das Torres  e da igrexa do Allo polo ano 1992  [Arquivo de Galicia]





z  Torres do Allo  [Xosé Mª Lema]

z  Fachada das Torres do Allo  [Xosé Mª Lema]

p  Balcón da porta-ventá da torre nova (sur)  [X. Mª Lema]

Primeira fase: a Casa do Allo  

e a ‘Thorre Viexa’ (1490-1512)

O matrimonio de Gómez e Berenguela 
ten catro fillos varóns: o cuarto, Afonso 
Gómez de Rioboo Vilardefrancos, nado 
contra 1460, será señor desta facenda 
e primeiro construtor do edificio. El foi 
quen mandou erguer a chamada Casa do 
Allo, unha construción exenta, cadrada, de 
grosos muros e de dúas ou tres alturas, e 
despois a Torre Vella, a orixinal do pazo. 
Foi, polo tanto, o primeiro ‘Señor da Casa 
e Torre do Allo’.

A Casa do Allo, hoxe desaparecida, 
situouse na zona nordeste e resultou ser 
a morada provisional de Afonso Gómez 
de Rioboo e da súa muller Mariña Pérez 
de Pazos, ata o remate das obras da 
chamada nos documentos no castelán 
da época Thorre Viexa, a do norte, que 
estivo conectada á Casa do Allo quizais ata 
mediados do S. XVII. 

Sánchez García, malia que nos documentos 
do AFR sempre se fala da “casa y torre do 
Allo” e nunca se lle denomina “palacio”, 
considera que esta construción de finais 
do XV e principios do XVI ben se pode 
considerar o primeiro pazo galego, pois a 
torre xa perdera o seu valor militar.

Moito se ten discutido sobre a cronoloxía, 
a autoría e o estilo arquitectónico da torre 
norte, a primitiva. Como a construción 
do Hospital Real de Santiago é case 
contemporánea –as obras do edificio 
santiagués inícianse en 1501 e remátanse 
contra 1512–, o historiador Antonio de 
Rioboo y Seixas aventuraba en 1739 que 
no Allo interviñeran, entre 1490 e 1492 
“oficiales y alarifes” que traballaran no 
Hospital Real. Como as trazas deste 
magno edificio compostelán partiran do 
famoso arquitecto Enrique de Egas, algúns 
investigadores crían que fora este ou algún 
mestre de obras seu quen traballara na 
mansión do Allo. Aínda que hai elementos 
moi parecidos entre unha e outra obra –
como a portada de grandes doelas do Allo, 
que é moi semellante a outra do interior 
do Hospital–, Sánchez García rexeita esta 

posibilidade, sobre todo pola singularidade 
da clave invertida da portada do Allo.

Despois de moitas indagacións, Sánchez 
considera que a “Thorre Viexa” se 
construiría en  tempos de Afonso Gómez 
de Rioboo, nos derradeiros anos do S. 
XV e nos primeiros do XVI, e que xa 
estaba case concluída en 1512, ano do 
falecemento do señor do pazo. Non está 
probado que traballasen aquí canteiros de 
cuadrillas de “biscaíños” que si o fixeron 
no Hospital Real de Santiago, pero non se 
descarta que estivesen outros pedreiros 
que entre 1490 e 1492 estaban ocupados 
nas obras doutro hospital compostelán 
menos coñecido, un de peregrinos 
dependente do mosteiro de San Martiño 
Pinario, que acabaría desaparecendo anos 
despois por un incendio. 

Polo tanto, é posible que a Torre Vella 
do Allo fose anterior á obra do Hospital 
Real de Santiago, ou, polo menos, 
contemporánea. No tocante ao estilo, 
Sánchez descarta as influencias do 
manuelino portugués e do plateresco 
castelán; considera que o estilo 
desta torre primitiva do Allo é unha 
hibridación do gótico tardío coa tradición 
mudéxar, e que resulta aceptable a súa 
relación co gótico serodio castelán, en 
especial co núcleo toledano e co estilo 
persoal de Enrique de Egas.

En 1512 falece, pola peste, o construtor 
da Casa do Allo e da Torre Vella sen dar 
remate por completo ás obras, nas que 
estaba previsto erguer unha segunda torre.    

De 1513 a 1644 vai haber moi escasas 
obras nos predios do Allo, pola penuria 
económica dos sucesores do fundador. 
O 3º herdeiro, Afonso Gómez de Rioboo 
Vilardefrancos o Mozo, deulle en 1513 
remate ás obras iniciadas polo seu pai, pero 
sen chegar a acometer a segunda torre. 
Morreu en 1542 e foi enterrado na igrexa 
de Lamas, parroquia á que pertencía O 
Allo, que daquela non tiña igrexa propia.

O 4º herdeiro foi Gómez de Rioboo 
Vilardefrancos o Vello, que tería da súa 
primeira muller (Tareixa Fernández) 
unha filla e da segunda (Mencía de 
Andrade) trece. Habitou a Torre Vella e 
as “casas” –dependencias– sen acometer 

ningunha reforma, cousa ben explicable 
polas dificultades económicas que tivo 
para poder darlles dote ás súas numerosas 
fillas. Con todo, en 1561 fundou o morgado 
do Allo na persoa do seu fillo máis vello. 

Este mesmo ano inícianse as obras da 
igrexa de San Pedro do Allo, para as que 
destina, no seu primeiro testamento, tan 
só 6 reais. Morre en 1578 e será enterrado 
no presbiterio deste templo, onde hai na 

actualidade dúas tumbas; a súa é a do 
escudo, e nela tomarían sepultura todos os 
señores do pazo ata 1722. 

O 5º vinculeiro foi Gómez de Rioboo 
Vilardefrancos o Mozo, que aparece en 
1570 nunha relación de fidalgos da Terra 
de Soneira para servir ao rei contra “la 
rebelión y lebantamiento de los Moriscos 
de Granada”, pero alega que era “algo 
viejo y pobre” para non ter que ir.

O seguinte herdeiro (o 6º), Alonso Gómez 
de Rioboo Villardefrancos, nacera no 
Allo en 1580. Foi capitán de milicias en 
Muros e en 1641 acudiu á raia do reino de 
Portugal para loitar contra os portugueses 
na Guerra da Restauração.

Afonso Gómez de Rioboo Vilardefrancos foi 
quen mandou erguer a chamada Casa do 
Allo, unha construción exenta, cadrada, de 
grosos muros e de dúas ou tres alturas

Gómez de Rioboo Vilardefrancos 
“O Vello” funda en 1561 o morgado 
do Allo na persoa do seu fillo 
homónimo, alcumado “O Mozo”.

Entre 1669 e 1685 levouse a cabo a 
finalización das obras das Torres que, 
a partir da última data, xa van ter as 
características dun verdadeiro pazo. 
Construirase a torre nova, a do sur, e o 
corpo intermedio entre as dúas torres: 
«Hicimos el quarto y Torre nueba a la parte 
del Sur porque nos allábamos apretados 
de casa, que nos costó más de dos mil 
ducados». Non era estraño que se achasen 
“apretados de casa”, pois o matrimonio tivo 
cinco fillos e cinco fillas.

Como Gómez indica, empezouse pola 
torre sur, e nela chama a atención a 
vontade do seu dono de facer unha copia 
arquitectónica da norte, para así lograr 
un conxunto simétrico e equilibrado. 
Isto supón unha restauración historicista 
en plena época de desenvolvemento do 
estilo barroco, no que son moi escasos os 
exemplos de arquitectura ecléctica. 

A maior parte dos elementos 
arquitectónicos da torre nova son iguais 
ós da vella; polo tanto, lévase a cabo un 
eclecticismo tardogótico: a portada con 
grandes doelas –mesmo co detalle da 
singular clave invertida–, as fiestras seteiras 
baixas a cada lado da porta, os arcos 
conopiais e mixtilíneos das ventás altas, a 
moldura do alfiz etc.

Só no balcón da torre nova hai diferenzas, 
pois nin os canzorros zoomorfos que o 
sosteñen nin os motivos xeométricos das 
celosías de pedra calada existían no S. XVI.

O escudo desta torre sur incorpora as 
novas liñaxes: arriba, á esquerda, os Seixas 
(pola nai de Gómez), e á dereita unha 
vieira e unha estrela (alusión a Francisco 
das Seixas, arcebispo de Santiago); abaixo, 
á esquerda os Caamaño (por Jacinta de 
Luces Caamaño, esposa de Gómez), e á 
dereita os Lousada (o segundo apelido dos 
Seixas eumeses).

Segunda fase: a construción 

da torre nova e do corpo 

intermedio (1669-1685)

p  Escudo da torre nova do Allo (sur)  [X.Mª Lema]

p  PÁXINA 12. Escudo localizado no arco escarzano do corpo 
intermedio  [Héitor Picallo]

p  Escudo da torre vella (norte)  [X.Mª Lema]

En 1644 Antonio Gómez de Rioboo 
Vilardefrancos (7º herdeiro) tivo un 
casamento afortunado, pois a súa esposa, 
María das Seixas y Losada, era unha rica 
herdeira de Pontedeume; o seu patrimonio 
aínda se incrementaría cando o seu irmán, 
Francisco das Seixas y Losada, arcebispo 
de Santiago desde 1681, lle legase o pazo 
eumés de Cabanas.

A partir de 1644 consta que Antonio fixo 
unha casa na vila de Pontedeume e que 
reedificou a do Allo «poniendo sus armas en 
una de las torres que tiene la casa». A torre 
reedificada foi a vella, pois a nova aínda non 
existía. No das “armas” Sánchez considera 
que houbo unha confusión, pois deben ser 
as do escudo da fachada da igrexa e non 
as da torre. Consta tamén que o Rioboo 
estableceu uns lindes seguros con Baio, 
parroquia que era dos condes de Altamira. 

O seguinte herdeiro (o 8º) chamouse Gómez 
de Rioboo y Seixas de Villadefrancos, que, 
en 1666, recibiría, aínda en vida dos seus 
pais, os dereitos sucesorios. Habitará a torre 
vella do Allo coa súa esposa, a súa curmá 
Jacinta de Luces Caamaño, coa que casara 
en Muros en 1669.

Precisamente este ano marcará o inicio 
do gran proxecto de transformación das 
propiedades: segundo o seu testamento de 
1719, o novo señor do Allo mandou limpar 
de maleza e eliminar camiños inútiles; 
construír catorce casas para novos colonos 
e dous muíños; cercar todo o agro do lugar 
«por debaxo de la torre viexa con el soto 
de castaños y guerta de frutales, y dentro 
fuente de cantería». 

Estas catorce casas deberon dar orixe a 
algúns dos lugares actuais da parroquia, 
talvez O Curro –hoxe deshabitado–, O 
Pombal e Casas Novas; máis adiante, xa no 
S. XVIII, A Cebola, topónimo creado polo 
pobo como replicante do Allo. 

p  Torres do Allo  [Roberto Mouzo Lavandeira]

p  Igrexa de San Pedro do Allo  [X.Mª Lema]

O corpo intermedio foi o último que se 
fixo, e xa é netamente de estilo barroco: nel 
ábrense tres grandes portas alinteladas na 
parte baixa e seis ventás na alta. Na porta 
da esquerda, o lintel de arco escarzano ten 
unha clave cun único motivo heráldico 
contido nun óvalo: un piñeiro con cinco 
lanzas (poden ser as armas dos Caamaño 
ou dos Leis). É posible que o seu autor fose 
o arquitecto compostelán Diego de Romai, 
que en 1683 lle construiría ao señor do 
Allo unha casona na praza do Toural de 
Santiago.

En 1685 toda a ampliación das torres estaba 
rematada. Gómez de Rioboo confesa que 
tentou abaratar custos cortando madeira 
do souto do Allo e aproveitando a pedra 
da parroquia. No seu testamento de 1719 
bota as contas dos cuantiosos gastos: 2.000 
ducados do total das obras arquitectónicas; 
1000 ducados do acondicionamento das 
terras e da construción de 14 casas e dous 
muíños; 10.550 reais pola casa de Santiago; 
a isto hai que sumar uns importantes 
arranxos na igrexa parroquial.

En 1685 nace en Santiago o seu terceiro fillo, 
Antonio de Rioboo y Seixas, futuro cóengo 
da catedral de Santiago e historiador de 
sona. Foi criado no Allo.

O ano 1697 vai ser dramático para a familia, 
pois o seu fillo máis vello Gómez Antonio 
acabou en prisión por un preito civil, que 
lle custou ao pai 500 ducados. Foi o inicio 
dunha longa época de desgustos, sobre todo 

económicos, para o patrucio do Allo, pois 
ademais dos altos gastos polos estudos dos 
fillos e dos dotes das cinco fillas, tivo que 
apandar cos ocasionados polo seu irmán 
Mateo de Rioboo, cóengo, a quen se lle 
ocorreu este mesmo ano comprarlle ao rei 
Carlos II o Couto e Señorío do Allo para lle 
dar máis lustre á estirpe. O cóengo morreu 
en 1700 e Gómez acabou aceptando a súa 
herdanza e con ela o importe da compra, 
para o que se viu obrigado a pedir prestado 
a algúns parentes e a empeñar rendas de 
ferrados de trigo por varios anos.

En 1702 Gómez cédelle o pazo de Cabanas 
ao seu fillo e sucesor Gómez Antonio de 
Rioboo e el fixa definitivamente a súa 
residencia nas Torres do Allo ata a súa 
morte.

En 1703, tras a custosa compra, o rei Filipe 
V concédelle a Gómez o privilexio da 
“Jurisdicción, Señorío y Vasallaje de la Villa 
de San Pedro do Allo”.  En consecuencia, 
tomou posesión o primeiro xuíz da 
xurisdición e couto do Allo e abriuse  nun 
lateral da torre vella un burato polo que saía 
o pau da forca dos condenados a morte. 

En 1722 faleceu no Allo Gómez de Rioboo 
y Seixas, o derradeiro señor que residiu 
nas Torres de maneira permanente e 
tamén o derradeiro que foi soterrado na 
tumba brasonada do presbiterio da igrexa, 
a mesma sepultura do seu pai, avós e 
tataravós ata cinco xeracións anteriores.

Dª Francisca 

de Rioboo: 

a primeira 

muller herdeira

O Allo, residencia 

secundaria

Medio arruinadas as estruturas, 
Bernardino de Rioboo pretende 
restaurar O Allo por volta de 1760.

p  Gárgolas do corpo central das Torres  [X.Mª Lema]

En 1722, tras a morte do seu pai, Gómez 
Antonio de Rioboo convértese no novo 
señor do Allo e Cabanas. Desde 1702 xa 
residía no pazo desta última parroquia 
xunto coa súa esposa. O Allo pasa a ser 
residencia secundaria.

En 1739 o seu tío, o historiador Antonio 
de Rioboo y Seixas, redacta a Relación 
Cronológica de los Apellidos de Rioboo, 
Villardefrancos y Seixas y Losada y otros 
varios que corresponden a las Casas del 
Allo y Cabañas.

Tras o falecemento do seu pai en 1742, 
toma posesión do Allo e de Cabanas 
Francisco Antonio de Rioboo y Seixas 
Suárez de Deza. En 1743 casa con 
Ana Francisca de Lamas Sotomayor, 
señora de Zas e marquesa viúva de 
Viance. O matrimonio intentou residir 
temporalmente nas Torres, e mesmo 
edificou casas para caseiros e proxectou 
obras no pazo. O traslado precipitado 
ao pazo de Cabanas para vivir coa nai de 
Francisco frustrou este intento, e, contra 
1750, pódese dicir que remata a etapa de 
esplendor do Allo.

O seguinte herdeiro será Bernardino José 
de Rioboo y Seixas, irmán do anterior, que 
contra 1760 habita o pazo do Allo e conta 
que o atopou medio arruinado. Intentará 
restauralo. Nas obras participan quince 
canteiros, que foron os construtores do 
muro exterior da fachada. 

En 1774 herda os morgados do Allo, Cabanas 
e Bidueiro Nicolás Rioboo, Becerra, Varela 
y Seixas, fillo do anterior, oficial da Mariña e 
de certas inquietudes ilustradas.

O seguinte herdeiro, Francisco de Rioboo 
y Roldán, naceu en 1795 en Ferrol. Foi 
tamén  oficial da Mariña. Á morte do seu 
pai (1835) herdou as súas propiedades, 
nun momento en que estaban sendo 
abolidos os señoríos polos gobernos 
liberais. Foi deputado a Cortes polo 
Partido Moderado e vogal da Comisión de 
Monumentos Históricos.

Á morte do seu pai en 1868, Francisca de 
Rioboo Álvarez queda como única herdeira. 
Con ela rómpese a liña masculina que os 
descendentes dos Rioboo viñan mantendo 
desde o S. XV. Falecido en 1869 o seu 
primeiro marido, dona Francisca casa 
en Pontedeume co compostelán Víctor 
López Seoane, médico da Mariña en 
Ferrol.  A privilexiada posición económica 
do matrimonio permitiralle a Víctor 
abandonar a medicina e dedicarse a 
administrar as posesións da súa muller, con 
amplas extensións de terra para investigar 
a fauna e a flora galegas. O lugar de 
residencia era na súa casa da Coruña, pero 
no verán trasladábanse ao pazo de Cabanas 
primeiro e despois ao do Allo.

Á morte de dona Francisca (1919) herda os 
bens o seu fillo Francisco López Rioboo, que 
falecerá ao ano seguinte. A súa viúva –Sara 
Tenreiro– e os seus tres fillos –Francisco, 
Sara e Luis López-Rioboo– pasarán a 
herdar bens en 48 concellos, entre eles os 
das Torres do Allo.

Entre 1924 e 1926 a fotógrafa 
estadounidense Ruth Mathilda Anderson 
visita as “Towers of Allo”. No seu libro 
de 1939 aparecen dúas fotos da súa 
fachada cun breve comentario sobre a 
antigüidade do edificio. Na década de 1950 
os caseiros abandónano, co cal as Torres 
as propiedades entran nun proceso de 
decadencia. En 1976 a propiedade divídese 
en tres partes entre os irmáns Francisco, 
Sara e Luis López-Rioboo.

En 1993 rouban o balcón pétreo da torre 
sur, que sería localizado na casa dun 
anticuario, e, posteriormente, reposto no 
lugar. Todo un indicio do abandono en que 
se atopaba o monumento, cos tellados da 
torre norte e do corpo intermedio afundidos.

En 1998 a Deputación da Coruña, mediante 
un acordo cos herdeiros da familia López-
Rioboo, adquire as Torres do Allo e os 
terreos circundantes (arredor de 2 ha). Os 
propietarios puxeron como condición que 
a Deputación destinase o edificio a usos 
culturais, turísticos, sociais ou educativos.

O 9 de abril de 1999 publícase no DOG  
o proxecto de protección da contorna  
das Torres.

Convócase un concurso de ideas para 
a rehabilitación das mesmas, e será o 
arquitecto compostelán Iago Seara o 
gañador. A musealización, a partir de 2015, 
correu a cargo do catalán Joán Santacana e 
centrouse sobre todo na evocación da vida 
dos pazos, cun apartado especial para a 
liñaxe dos Rioboo e outro para os pazos da 
Costa da Morte.  

Hoxe pertencen á Deputación da Coruña, 
pero é o Concello de Zas o encargado  
da súa xestión.

Comentouse liñas arriba que casado 
coa propietaria desta casa, Víctor López 
Seoane –o maior naturalista galego do 
século XIX– fixo residencia nela. Porén, 
no edificio tamén se cría –aínda que nado 
en Compostela– o reputado historiador 
Antonio Rioboo y Seixas. Entre 1750 e 
1752, este mantén unha tensa polémica 
co cura de Fruíme, comezando a 
liorta por un rezo ó apóstolo Santiago 
e acabou derivando nunha disputa 
sobre a condición de galego, disque 
menosprezada polo Rioboo. Inspirándose 
nunha copla popular que mesmo chegou 
ós nosos días (“Ai do Allo, ai do Allo / ai 
do Allo e da Cebola; / ai del Allo, ai do 
Allo, / nunca che eu do Allo fora”) Diego 
Cernadas y Castro replícalle cunha glosa 
retranqueira que empezaba así: 

Meu Anton, no que parolas,

en Copras mal coziñadas, 

facendo mil enversadas, 

mezcras Allos con Cebolas: 

deyxate de ideas tolas,

 que perdes tempo, e traballo, 

e non sexas mal vasallo, 

pois eres do Allo, Anton, 

nin te piques, que si non

ay do Allo, ay do Allo.

Antropoloxía

p Fiestra da torre vella (norte)  [Debuxo de Héitor Picallo] p  Elemento decorativo nunha mensula  [Héitor Picallo]

Na propia parroquia do Allo, a uns 200 m 
ao leste das Torres, deixando á esquerda 
un dos poucos soutos existentes na 
redonda, temos a igrexa parroquial 
de San Pedro do Allo, construída 
entre 1561 e 1607, que conta cunha 
portada renacentista en arco de triunfo, 
coas imaxes pétreas de san Pedro nunha 
cadeira, o arcanxo san Gabriel e a Virxe 
(unha Anunciación) e Adán e Eva; no 
muro sur, un relevo de san Paulo. 

Na parroquia veciña de Baio, e máis 
concretamente nos Carballos da Botica, 
consérvase a casa brasonada do 
escritor Enrique Labarta Pose (1863-
1925) e en Baio Pequeno queda a igrexa 
antiga, de estilo barroco (1734). Son 
interesantes, así mesmo, paraxes naturais 
fluviais, como a área recretativa de Pedra 
Vixía, na desembocadura do río de Zas 
no do Porto, e a Carballeira da Devesa, 
onde remata un paseo fluvial que se inicia 
preto da chamada ponte de Baio.

Da ponte Lodoso (A Cacharosa), pola 
estrada de Santiago, chegamos a Lamas. 
A súa igrexa parroquial conserva unha 
capela maior gótica, cuberta cunha 
fermosa bóveda nervada. A 8 km de Baio 
queda Zas, a capital do concello, cuxa 
igrexa parroquial con advocación a Santo 
André foi construída a mediados do S. XVI 
polo fidalgo Álvaro Núñez de Lamas; a súa 
tumba quedou incrustada nun dos muros 
interiores do presbiterio, e a da súa nai, 
Costanza López de Lamas, podemos vela 
no exterior, acaroada ao muro norte da 
nave.

Pola estrada que sae da ponte de Baio 
cara a Ponteceso e Laxe, cara ao norte, na 
parroquia cabanesa de Borneiro, queda 
o dolmen de Dombate, a “catedral das 
antas galegas”, cun maxestoso centro de 
recepción. Antes de baixar cara a Canduas 
pódese visitar o castro A Cidade, 
escavado na década de 1980 por Ana Mª 
Romero Masiá.

Indo da ponte da Baio cara ao sur, na 
parroquia de Bamiro (Vimianzo), 
ademais da igrexa parroquial de San 
Amedio, pódese subir a Monte Torán, 
cun santuario dedicado á Virxe, do S. 
XVIII. En Bamiro consérvase tamén un 
dos 18 cruceiros máis antigos e máis 
artísticos de Galicia: o cruceiro dos 

Santos ou de Cheis, do S. XIV ou XV, 
que conta na súa cruz con nove figuras, 
entre eles unha iconografía inédita: unha 
Trindade.

Seguindo cara ao sur chegamos ao adro 
parroquial de Santa Baia de Tines, no 
que podemos atopar dúas tumbas pétreas, 
produto dunha escavación ocasional 
de 1951. Neste lugar houbo unha villa 
romana e unha necrópole romano-
sueva, da que procede a estela funeraria 
de Victorinus (c. 370), hoxe no Museo de 
Santo Antón da Coruña, considerada o 
testemuño epigráfico máis antigo dunha 
comunidade cristiá na antiga Gallaecia.

Seguindo por esta estrada en dirección 
a Baíñas podemos visitar as antas 
megalíticas de Pedra Cuberta, Pedra 
Moura de Carnio, A Pedra da Lebre 
(parroquia de Tres e Serramo) e a Arca 
da Piosa (Muíño-Zas), onde Pondal sitúa 
a tumba do “valente Brandomil”. Na 
parroquia de Baíñas temos as antas da 
Pedra da Arca de Regoelle e do Rabós. A 
igrexa de Santo Antoíño de Baíñas 
conserva unha arquitectura maiormente 
románica, e formou parte dun mosteiro 
bieito, do que quedan as ruínas.

Indo pola ponte de Baio cara ao oeste, 
a uns tres quilómetros consérvase o 
conxunto etnográfico dos Batáns e 
Muíños do Mosquetín, na parroquia 
de Salto. E xa na vila de Vimianzo o 
castelo medieval, reconstruído en 1472 
polo arcebispo Alonso de Fonseca II, 
pero conquistado por Lopo Sánchez 
de Moscoso, I conde de Altamira. Foi 
propiedade dos Altamira ata 1870. Hoxe 
pertence á Deputación da Coruña. No 
núcleo urbano da vila vimiancesa é tamén 
moi interesante o pazo de Trasariz, e 
dentro do val vimiancés, xa en Cambeda, o 
Castro das Barreiras.

De Vimianzo cara ao norte, en dirección 
ao mar, temos os Penedos de Pasarela 
e Traba, unha das dúas únicas Paisaxes 
Protexidas de Galicia; un verdadeiro 
museo ao aire libre de formacións pétreas 
antropomorfas e zoomorfas que levaron a 
dicir ao escritor Manuel Rivas que neste 
lugar Henry Moore quedaría sen fala e 
Chillida se dedicaría a outra cousa. Ata 
hai pouco, esta espléndida paisaxe estivo 
ameazada por un parque eólico.

Que ver pola contorna?

Patrocinan

p  Ventá do torreón norte (torre vella)  [X. Mª Lema]


